
Wel, mi ddechreuodd Côr CYD tua diwedd yr wythdegau ac mi ddechreuon ni drwy dysgu carolau plygain er mwyn mynd i ganu mewn gwasanaeth plygain traddodiadol ym Maldwyn.  Ac mi gawson ni’n cyfareddu.  Maldwyn ydy cadarnle canu plygain, wrth gwrs, ond mae’n debyg bod ‘na draddodiad o gynnal gwasanaethau plygain yng Nghymru, felly, yn mynd yn ôl i’r canol oesoedd.  Ac yn yr adeg honno, fel gwasanaeth cynnar yn y bore oedd y plygain, fel mae’r enw yn ei awgrymu – mae’r geiriau Lladin pullicantiō yn cyfieithu fel ‘plygain’ yn Gymraeg, sef ar ganiad y ceiliog.

[bookmark: _GoBack]Erbyn hyn, mae’r rhan fwyaf o wasanaethau plygain yn cael eu cynnal gyda’r nos a hynny rhwng dechrau mis Rhagfyr a dechrau mis Chwefror, sy’n dipyn o gyfnod.  Beth sy’n arbennig am y carolau plygain ‘ma?  Wel, yn un peth, maen nhw’n hyfryd iawn fel carolau.  Hefyd, maen nhw’n cael eu canu yn ddigyfeiliant ac maen nhw’n wahanol i’r carolau, mae pawb ohonon ni yn gyfarwydd â nhw, ac mae’r arfer i canu nhw, wel, mae unigolion yn eu canu nhw, neu ddeuawdau, neu bartïon, a hynny mewn harmoni.  Yn y lle cynta, roedd teuluoedd neu aelodau o wahanol deuluoedd yn canu efo’i gilydd, mae’n debyg, a hefyd mae ‘na lyfrau gan rhai teuluoedd lle maen nhw wedi casglu carolau.

Does ‘na ddim rhaglen wedi’i chynllunio yma’n llawn.  Mae ‘na wasanaeth byr ac wedyn mae’r ficer neu’r gweinidog yn dweud ‘mae’r blygain yn agored’ ac yn dilyn hynny, mae’r partïon neu unigolion jysd yn codi un ar ôl y llall ac yn cerdded i fyny ac yn canu.  Ond, mae’n rhaid dweud bod hi’n arferol i bartïon lleol gael canu gynta.  Wedyn yn ail, dydy hi ddim yn dderbyniol i ganu carol os ydy hi wedi cael ei chanu yn barod, a dyna pam mae gofyn cael carol neu ddwy wrth gefn.  Ac yn drydydd, er mor wefreiddiol ydy rhai o’r eitemau, does ‘na ddim clapio.  Nid cyngerdd ydy o, ond gwasanaeth gwerinol o fawl.  Mewn plygain nodweddiadol, mae ‘na ryw naw neu ddeuddeg, hyd yn oed, o garolau yn cael eu canu un ar ôl y llall a’r enw ar hyn ydy’r cylch cynta.  Wedyn, mae’r gynulleidfa i gyd yn canu carol gyfarwydd ac mae’r ail gylch yn dechrau, ac mae’r grwpiau, y partïon, y deuawdau a’r unigolion yn codi ac yn mynd i fyny yn yr un drefn yn union ac yn canu eu hail garol.  Ar ôl y gwasanaeth, mae ‘na swper, ac mae hwn wedi’i baratoi gan y bobl leol ar gyfer y cantorion a’r gynulleidfa ac mae pawb, wedyn, yn mynd ac yn mwynhau siarad a chymdeithasu efo’i gilydd yn ddifar.
